Troškovi postupka – primjena odvjetničke tarife

Član 145. Zakona o parničnom postupku – ranijeg

Član 387. Zakona o parničnom postupku – sadašnjeg

Član 48. stav 3. Tarife o nagradama i naknadi troškova za rad odvjetnika u FBiH (“Sl. novine F BiH” broj 67/02)

NAKNADA PARNIČNIH TROŠKOVA ODREĐUJE SE PO ODVJETNIČKOJ TARIFI KOJA JE BILA NA SNAZI U VRIJEME PRUŽANJA USLUGA PRAVNE POMOĆI

Iz obrazloženja:

Prvostupanjskim rješenjem utvrđuje se:

I
da su tužitelji – protivtuženici povukli tužbu;

II
da su tuženici – protutužitelji povukli protivtužbu;

III
tužitelji . protivtuženici su dužni tuženicima – protivtužiteljima naknaditi parnične troškove u iznosu od 9.831,50 KM u roku od 15 dana po pravomoćnosti rješenja.

Pravovremeno uloženom žalbom tužitelji – protutuženici osporavaju prvostupanjsko rješenje zbog bitnih povreda odredaba parničnog postupka i zbog pogrešne primjene materijalnog prava, glede odluke o troškovima postupka s prijedlogom da se žalba uvaži, pobijano rješenje ukine i tužitelji oslobode od plaćanja troškova postupka ili pak rješenje preinači i utvrdi naknada troškova postupka obračunatih po odvjetničkoj tarifi koja je bila na snazi u vrijeme njihovog poduzimanja. U žalbi ističe da su troškovi previsoko utvrđeni i nisu obračunati u skladu sa važećom odvjetničkom tarifom, jer je obračun vršen po novoj odvjetničkoj tarifi za rad kada ta tarifa nije bila na snazi. Prema staroj odvjetničkoj tarifi prema naznačenoj vrijednosti spora naknada iznosi 200 bodova. Također, neosnovani su navodi u pogledu odbijanja tužitelja protiv tuženika za naknadu troškova koja je prouzrokovao tuženi protivtužitelju, odlaganjem rasprava zbog krivice tuženih – protivtužitelja.

U odgovoru na žalbu osporavaju se navodi žalbi – protivtuženih predlaže da se žalba odbije i potvrdi rješenje prvostupanjskog suda u odluci o troškovima postupka.

Nakon što je ovaj sud ispitao prvostupanjsko rješenje u granicama razloga iz žalbe i po službenoj dužnosti temeljem odredbe čl. 345. Zakona o parničnom postupku (“Službene novine FBiH”, broj 42/98) i čl. 456. st. 1. ZPP-a (“Službene novine FBiH”, broj 53/03), ovaj sud je odlučio kao u izreci iz slijedećih razloga:

U odredbi čl. 48. st. 3. Tarife o nagradama i naknadi troškova za rad odvjetnika u FBiH (“Sl.novine FBiH” broj 67/02), koja je važila u vrijeme donošenja prvostupanjskog rješenja, propisano je da će sudovi i drugi organi u odluci o ttroškovima postupka određivati naknadu za pruženu pravnu pomoć stranci od strane odvjetnika prema odredbama Tarife koja je važila u momentu pružanja pravne pomoći.

Stoga je ovaj sud sukladno citiranoj Tarifi za sastav odgovora na tužbu, sastav protutužbe, te za ročišta od 20.08.2002, 18.09.2002. i 28.11.2002. godine na kojima se raspravljalo o glavnoj stvari dosudio iznose od po 600,00 KM, tj. ukupno 3.000,00 KM a za ročišta od 23.10.2002.godine i 19.12.2002.godine na kojima se raspravljalo o procesnim pitanjima iznose od po 300,00 KM tj. ukupno 600,00 KM, prema ranije važećoj Tarifi, dok za ročište od 18.01.2003. godine je dosuđen iznos pravilno sukladnoj Tarifi iz 2002. godine od 645,00 KM. Ukupan iznos uvećan je 10% poreza za usluge u iznosu od 424,50 KM, što zajedno sa troškovima prijevoza u iznosu od 108,00 KM, te troškove sudske pristojbe u iznosu od 500,00 KM, ukupno iznosi 5.169,50 KM, na koji iznos je zbog pravilne primjene materijalnog prava preinačeno prvostupanjsko rješenje u odluci o troškovima postupka.

Ostali žalbeni navodi su bez uticaja na donošenje drugačije odluke ovog suda.

Radi izloženog odlučeno je kao u izreci ovog rješenja u smislu odredbe čl. 355. st. 4. ZPP-a, koji je važio u vrijeme donošenja prvostupanjskog rješenja, a u svezi čl. 456. st. 1. sada važećeg ZPP-a.

(Kantonalni sud Travnik, broj Gž-814/03 od 03.06.2004. godine)

